
Pensar Galicia, pensar o mundo

ANTON REIXA | 7 NOV 2008

Dous feitos dos ultimos dias motivan a mifia reflexion de hoxe: a concesion do Premio
Nacional de Ensaio ao profesor Justo Beramendi por De provincia a nacién (cousas da vida,
un premio nacional de Espafa para un nacionalista galego escribindo de nacionalismo) e unhas
declaraciéns do vicepresidente Anxo Quintana a este diario nas que manifestaba que "sen
benestar, o nacionalismo non ten sentido".

O premio a Beramendi sublifia, por brillante e por contraste, a carencia nos ultimos tempos de
aportacions tedricas sobre Galicia e a sua condicién nacional. A aguda apreciacién de
Quintana constata como s6 a intuicién do galeguismo de accién substitie imaxinativamente
esa carencia. Quintana resulta tan contundente como sinxelo, o que vén expresar € que o
nacionalismo non é un fin en si mesmo, s6 serve se mellora as condicions de vida da
cidadania. Supera asi habilmente carencias tedricas e anos confusos de elucubracions sobre
0 nacionalismo de clase ou ambigulidades como aquilo da "liberacién nacional e social de
Galicia".

Con todo, o pragmatismo e inmediatez da politica non deben impedirnos enxergar a
necesidade de que rexurdan entre nds as aportacions xenuinas a unha teoria politica propia. O
xornalismo literario e politico malamente poden cubrir ese baleiro e moito menos nun contexto
historico no que a arrogancia dos politicos profesionais os leva, nin mais nin menos, a
proclamar que na reunion do G-8 e o G-20 do 15 de novembro van refundar o capitalismo,
grandioso obxectivo para os fontaneiros dun sistema que, amais de inxusto, vénse de revelar
como unha chapuza ineficiente.

Que non nos secuestren na distancia e na globalizacion simplista a nosa capacidade critica e
intelectual, porque pensar Galicia como nacion nun horizonte de diversidade e de igualdade
desexables é pensar 0 mundo. Pensar na expresion politica que mellor cumpra ao noso
autogoberno non é independente do que pensemos da democracia, da solidariedade e da
economia planetarias. Pensemos Galicia, pensemos o mundo.

